
MJERE PODRŠKE POLJOPRIVREDNOM I RURALNOM RAZVOJU U BOSNI I HERCEGOVINI-SLUČAJ  BRČKO DISTRIKTA BOSNE I HERCEGOVINE
SAŽETAK
Dosadašnja politika ruralnog razvitka u Brčko distriktu BiH, za analizirano razdoblje 2002-2006. godina, općenito se može ocijeniti da nije bila jasno definirana i pokazuje značajnu nekonzistentnost i izraženu neujednačenost, i u kvalitativnom i kvantitativnom pogledu, u pristupu rješavanja ove važne i složene problematike. Prema tome, osnovni cilj ovog rada je sagledati i analizirati mjere potpore poljoprivrednom i ruralnom razvitku u Brčko distriktu BiH, kao i dati smjernice za unapređenje mjera potpore navedenom sektoru. U razdoblju 2002-2006. godina, prisutna su visoka variranja u udjelu proračuna za ruralni razvitak u ukupnom proračunu za poljoprivredu i ruralni razvitak, i kreću se od 32,63% (u 2002. godini) do svega 2,86% (u 2006. godini). Osim što su u apsolutnim vrijednostima iznosi za ruralni razvitak skromni, ono što je posebno nepovoljno jeste činjenica da relativna izdvajanja za ruralni razvitak imaju tendenciju izrazitog smanjivanja, što je u potpunoj suprotnosti sa načelima, pristupom i filozofijom razmišljanja u zemljama EU, pa i u zemljama okruženja gdje je ova tendencija upravo obrnuta. 

ABSTRACT

The rural development policy in Brčko district in the observed period 2002-2006 was not completly defined and was somewhat inconsistent. In this paper, an attempt is made to evaluate support measures for agriculture and rural development in Brčko district. In the 2002-2006 period there have been high variations in the agricultural (rural development) support budget shares, from 32,63 % in 2002 to 2,86 % in 2006. The rapid decrease in agricultural and rural developments public funds is the opposite of practices conducted elsewhere in Europe. 

UVOD
U postojećim političkim i ekonomskim prilikama BiH, uz neodgovarajuću institucionalnu infrastrukturu na nivou države i oskudne poticajne mjere na svim nivoima adminstrativno-teritorijalne strukturiranosti zemlje, tržišne reforme poljoprivrede nailaze na ozbiljne probleme i zastoje, i shodno tome zapriječeno je poduzetništvo poljoprivrednog sektora. BiH bilježi trend usporavanja ekonomskog rasta, čiji je uzrok, «sporiji napredak strukturalnih reformi», a najveći neuspjeh u ovim reformama je upravo reforma u poljoprivrednom sektoru, budući da u ovim reformama nije riješen problem ustroja poljopriverdnog gospodarstva. Bosanskohercegovačka poljoprivredna gazdinstva su malena i rascjepkana u brojne parcele. Problem je produbljen i samim činom privatizacije, jer su u mnogim slučajevima nakon privatizacije ostali neriješeni imovinsko-pravni odnosi, što znači da nije izvšena dosljedna individualizacija svojinskih prava, koja je trebala rezultirati identifikacijom  privatnih vlasnika  i uspostavljanjem korporativnog upravljanja. «Uvođenje» tržišta u nepripremljeni poljoprivredni sektor proširilo je trajanje tranzicijeke recesije, čiji su faktori slijedeći:
 prvo, nizak nivo prihoda koji smanjuje lokalnu potražnju i ulaganja, pa je oskudan kapital za proširenja postojećih i osnivanje novih preduzeća. Drugo, izražene su jake migracije mlađih ljudi iz rurarlnih u urbana područja pa se smanjuje kadrovski poljoprivredni potencijal. I treće, saobraćajna infrastruktura je «općenito loša, neprikladna i zastarjela, što otežava pristup tržištima i povezanost s urbanim područjem. Usto, lokalni proizvođači hrane nisu dovoljno svjesni mogućnosti koje prerađivači nude, niti su u dovoljoj mjeri organizirani kako bi svoje proizvode mogli prodavati velikim kupcima. Većina lokalnih proizvođača djelimično proizvodi za svoje potrebe, a djelimično za potrebe tržišta, prodajući svoje proizvode usko lokalnom krugu tržišta. 
Dakle, umnogome je zakazala tranzicija poljoprivrede u BiH, s obzirom da smo daleko od moderne poljoprivredne djelatnosti zasnovane na efikasnosti, konkurentnosti, intenzivnosti i tržišnosti. Određeni nivoi institucionalne organiziranosti državnog organizma (entiteti, pojedini kantoni i opštine) sprovode odgovarajuće aktivnosti (zakoni o obrtu, zakoni o poduzetništvu, lokalni poticaji). Međutim, etnički podijeljena privreda, teško ostvarivanje svojinskih prava, destimulativna fiskalna politika i nedostatak državnih poticaja poljoprivrednom poduzetništvu govore o zapriječenim ekonomskim slobodama i nepoduzetničkoj klimi u poljoprivrednom sektoru BiH. 


Zbog niske institucionalne sposobnosti, izostanka podrške domaćoj proizvodnji i autonomnosti fiskalne politike koja je izvučena iz konteksta uticaja na vanjskotrgovinsku razmjenu zemlje i zaštita domaće proizvodnje, BiH je, i pored zaključenih ugovora o slobodnoj trgovini i raspoloživih preferencijala u trgovini, izložena velikim barijerama u pristupu većini svojih ciljnih tržišta, posebno u oblasti hrane i poljopriovrednih proizvoda.  


U BiH treba sigurnost u zaštiti domaće proizvodnje, odnosno blokirati uvoz loše robe iz drugih zemalja. Potrebno je uvesti anti-damping mjere, odnosno uvesti dodatnu carinu na damping. Mora se dokazati postojanje dampinga i postojanje štete za domaću proizvodnju. Treba uvesti mjere protiv prekomjernog uvoza, ako to šteti proizvodnji.


Kako je poljoprivreda, ne samo među najslabijim sektorskim karikama Bosne i Hercegovine, već i unutar samog poljoprivrednog sektora unutar Bosne i Hercegovine, to prestoji hitna promjena «pogleda» na svijet poljoprivrede, uz artikuliranje načina na koji se interesi i potrebe regije uklapaju u Strategiju integriranja BiH u EU. Ako se to ne desi, poljoprivreda BiH će ne samo ostati tamo gdje jeste, nego će i zakočiti sektorsko poljoprivredno prilagođavnje Bosne i Hercegovine uopće. Za početak, suglasni smo sa zaključkom Izvještaja o procjeni potreba u oblastima koje se odnose na trgovinu EUTPP-a,
 vlasti bi trebale, s jedne strane, planirati da se okonča reforma vlasništva nad zemljom, ubrza transformacija individualnih farmi-domaćinstava u komercijalne farme, podrži kapitalizacija sektora, te upravlja šumama na održiv način, a s druge kapacitirati  Ministarstvo vanjske trgovine i ekonomskih odnosa za provođenje CEFTE i otvoriti komunikacijski kanal sa poslovnom zajednicom kako bi se pomoglo bh kompanijama da ostvare punu korist od Sporazuma CEFTA.
MJERE POTPORE ZA BRČKO DISTRIKT BiH
Osnovne odlike Brčko distrikt BiH
Brčko distrikt BiH, s površinom od 493 km2 i oko 85.000 stanovnika može se prema OECD klasifikaciji svrstati kao regija na prijelazu između ruralnih i urbanih područja budući da gustoća naseljenosti iznosi 151 stanovnika po km2. Od ukupno 59 naselja Brčko distrikta, 49 naselja je ruralnog karaktera. To je prostor koji čini 95% ukupne teritorije distrikta (471,41 km2) i u kojem živi 55% ukupne populacije (41.473 stanovnika). Od toga: 18 naselja ima manje od 50 stanovnika po  km2, 22 naselja su s gustoćom od 50-100 stanovnika po km2 i  9 naselja sa 100-150 stanovnika po km2. Samo 10 naselja ima karakter urbanih, od čega su tri naselja uključujući i grad Brčko sa više od 300 stanovnika po km2. Za područje Brčko distrikta BiH, kada je riječ o stanju ruralne populacije, važi ista ocjena kao za cjelokupni teritorij BiH. To znači da se najveći dio siromaštva i nezaposlenosti upravo nalazi u ovim dijelovima Distrikta i da je poljoprivreda najznačajnija, a vrlo često i jedina privredna djelatnost, kojom se ostvaruju prihodi obiteljskog gospodarstva.
Materijal i metode
Istraživanje je provedeno u sklopu internog projekta „Izrada strategije poljoprivrede, prehrane i ruralnog razvitka u Brčko distriktu BiH za razdoblje 2008-20013. godina“, prilikom čega je provedeno istraživanje i prikupljanje podataka. Podaci su sekundarno prikupljani iz Ureda za statstiku i Odjela za poljoprivredu Vlade Brčko distrikta BiH. Obrada podataka provedena je standardnim statističkim postupcima. 

Rezultati i rasprava
Važno mjesto u konceptu održivog razvitka poljoprivrede, ima politika ruralnog razvitka. U budućem razdoblju, potrebno je nastaviti potporu razvoju seoskih sredina i znatno povećati visinu ulaganja u najvažnije programe koji će biti usklađeni sa prinicipima EU.

Politika poljoprivrednog i ruralnog razvitka treba da se temelji na tri najvažnije osovine ruralnog razvitka a to su: podizanje konkurentnosti, kroz različite vidove podrške primarnoj poljoprivredi i prerađivačkoj industriji; bolje upravljanje resursima životne sredine; stvaranje preduvjeta za podizanje životnog standarda ruralnog stanovništva i širenje ekonomskih aktivnosti u ruralnim sredinama.

Tablica 1. Struktura proračuna za poljoprivredu i ruralni razvitak Brčko distrikta, za razdoblje 2002.-2006.  (u 000 KM)
	Vrsta mjera podrške
	2002
	2003
	2004
	2005
	2006

	Mjere podrške tržišnim cijenama i ostali izdaci (plaće uposlenih)
	1.143,0
	1.259,0
	1.829,4
	7.562,5
	9.227,4

	Mjere podrške ruralnom razvitku
	553,5
	528,2
	58,54
	874,4
	271,4

	Ukupno
	1.696,5
	1.787,1
	1.887,9
	8.437,0
	9.498,8

	
	Struktura u % (Ukupno = 100)

	Mjere podrške tržišnim cijenama i ostali izdaci (plaće uposlenih)
	63,37
	70,45
	96,90
	89,64
	97,14

	Mjere podrške ruralnom razvitku
	32,63
	29,55
	3,10
	10,36
	2,86

	Ukupno
	100,00
	100,00
	100,00
	100,00
	100,00


Izvor: Odjel za poljoprivredu Brčko Distrikta BiH

Sagledavajući situaciju cjelokupnog sektora poljoprivrede i rurlanog razvitka, može se konstatirati da postoji nedostatak strateških opredjeljenja za rješavanje ove problematike i pratećih dokumenata za njihovo dosljedno sprovođenje. U tablici 1. je prilazana stuktura proračuna za poljoprivredu i ruralni razvitak Brčko distrikta BiH, i vidljivo je da iz dijela proračuna za razvitak poljoprivrede i ruralnog razvitka najveći dio koji se odnosi na ruralni razvitak izdvajan je za potporu poljoprivrednim proizvodnjama u cilju podizanja konkurentnosti poljoprivrednih proizvođača. 

Na slici 1. prikazane su mjere potpore poljoprivrednom i ruralnom razvitku u razdoblju 2002-2006-godina. Može se primjetiti da su potpore poljoprivrednom i ruralnom razvitku uvećane 2005. i 2006. godine. Međutim, ono što je nepovoljno jeste da je potpora ruralnom razvitku na maloj razini. Mjere podrške odnosile su se na razvitak voćarstva (podizanje novih voćnjaka), razvoj povrtlarstva (podizanje plastenika) i razvitak stočarstva (nabavka rasplodnih junica, krmča i nazimica, umatičenje krmača). U okviru istih mjera, u razdoblju 2005-2006. godina, značajna sredstva su izdvojena za nabavku poljoprivredne mehanizacije. 

Slika 1. Učešće mjera potpore ruralnom razvitku u ukupnom proračunu poljoprivrede u Brčko Distriktu BiH, za razdoblje 2002-2006.

U tablici 2. prikazana je struktura mjera i iznos novčanih izdvajnja potpore ruralnom razvitku u Brčko idstriktu BiH. 
Tablica 2. Struktura izdvajanja za ruralni razvitak Brčko Distrikta BiH, u razdoblju 2002-2006. (u 000 KM)
	Vrsta podrške
	2002
	2003
	2004
	2005
	2006
	Ukupno

2002-2006
	Prosjek

2002-2006

	Poljoprivredna proizvodnja
	
	
	
	
	
	
	

	 - Voćarstvo
	524,1
	157,6
	-
	69,1
	15,7
	766,4
	153,3

	 - Povrtlarstvo
	29,4
	50,0
	8,8
	48,7
	10,3
	147,3
	29,5

	 - Stočarstvo
	-
	320,6
	49,7
	203,4
	178,2
	751,89
	150,4

	Investicije u gospodarstva

(poljoprivredna mehanizacija
	-
	-
	-
	553,3
	67,3
	620,5
	124,1

	Šumarstvo
	
	
	
	
	
	308,9
	61,8

	Infrastruktura
	
	
	
	
	
	1.794,1
	358,8

	Ukupno
	
	
	
	
	
	4.389,1
	877,8

	Učešće u ukupnom proračunu
	
	
	
	
	
	0,46
	


Napomena: Ukupni proračun Brčko Distrikata BiH za razdoblje 2002-2006. godina, iznosio je 961,2 milijuna KM.

Izvor: Odjel za poljoprivredu Brčko Distrikta BiH

Struktura potpore mjerama za ruralni razvitak potvrđuje ranije iznesenu konstataciju o nekonzistentnosti politike ruralnog razvitka Brčko distrikta BiH u razdoblju 2002-2006. godina. Prisutna su variranja u potpori pojedinim poljoprivrednim proizvodnjama uz povremeno potpuno njihovo izostajanje. 

Na slici 2. prikazane su pojedinačne mjere potpore ruralnom razvitku u Brčko distriktu BiH, za razdoblje 2002-2006. godina. 

Slika 2. Učešće pojedinačnih mjera ruralnog razvitka Brčko Distrikta BiH u ukupnim sredstvima za ruralni razvitak  za razdoblje 2002.-2006.

U razdoblju 2002-2006. godina, ukupna izdvajanja za ruralni razvitak Brčko distrikta BiH iznosila su 4,4 milijuna KM
 ili 0,9 miliona KM na godišnjoj razini. Uzme li se u obzir da su ova izdvajanja činila tek 0,46% ukupnog proračuna Brčko distrikta BiH, jasno je da se radi o skromnim i nedostatnim sredstvima koji bi mogli učiniti neki značajniji napredak u rješavanju složene problematike ruralnih predjela Brčko Distrikta BiH. 
ZAKLJUČAK
Postojeći sustav potpore poljoprivredne proizvodnje Brčko distrikta BiH, nije dovoljno okrenut razvojnim ciljevima poljoprivrede i neophodnim strukturnim promjenama u ruralnoj ekonomiji. Pored izravne potpore  trebalo bi povećati investicijsku potporu, koja je preduvjet razvitka produktivnosti i učinkovitosti pa tako i konkurentosti poljoprivrednog sektora svake zemlje. Poticanje kapitalnih investicija omogućava identifikaciju razvojno i komercijalno orijentiranih poljoprivrednih gospodarstava, povećanje njihovih proizvodnih kapaciteta, omogućava primjenu novih tehnologija, usvajanje novih znanja, standarda i sl.

Prema tome, poseban naglasak u investicijskoj politici trebalo bi da se stavi i na razvitak različitih formi udruživanja poljoprivrednih proizvođača (npr., prednost u dobijanju poticaja za investicije imala bi udruge ili zadruge, točnije oni investicijski projekti koji su ekonomski značajni i opravdani za korištenje kod većeg broja poljoprivrednih proizvodjača). Osim financijske i investicijske potpore, razvitak udruga poljoprivrednih proizvodjača morala bi pratiti i savjetodavna i logistička potpora Vlade Brčko distrikta BiH. Poticaji ruralnom razvitku su ograničeni na unapređenje konkurentnosti poljoprivrednih gospodarstava. Očekuje se da se kroz Strategiju razvoja poljoprivrede i prehrambene industrije BiH za razdoblje 2008-2013. godina, kao i Strategiju poljoprivrede, prehrane i ruralnog razvoja Brčko distrikta BiH za razdoblje 2008.-2013. godina, usklade politika potpore ruralnom razvitku sa odgovarajućom u EU i osiguraju primjenu mjera iz preostalih osovina potpore: poboljšanja stanja životne sredine i seoskih predjela i diversifikacije ruralne ekonomije i unapređenja kvaliteta življenja u ruralnim oblastima.

